
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

I. Тэнгэрийн замаар

	БНМАУ-ын төрийн далбаа тэмдэг бүхий мөнгөн цагаан онгоц намар цагийн нарлаг сайхан өдөр тэнүүн цэлмэг тэнгэрийн гүнд дэгдэн хөөрөхөд түүнээ сууж алс өрнөдийн Америк тивийг зорьсон бид нарыг үдэн гаргагчид Улаанбаатар нисэх онгоцны буудлын талбарт удтал зогсоцгоож аян замд азтай, хийморьтой явахыг ерөөж байлаа. Нисэх онгоцны жижигхэн цонхоор Туул голын хэсэг тохой бургасан шугуй жирэвхийн өнгөрнө, Жавхлан төгс Богд уулын бараа төдхөн зуур далд орлоо. Баян дэлгэр Хэнтий ханы салбар нурууд баруун гар талд ойрхон үзэгдэх бөгөөд өндөрлөг нэгний нь оройд нь үүл будан хуржээ.

	Хараа, Ерөө голуудын түмэн тохой, мянган угалз болсон усны голдирол нь урт хөндийг дагаж, уул толгодыг эмжээрлэж, уудам талыг туулж холын газрыг зорьжээ.

	Шовх оройт нүцгэн уулсын дунд биед ой мод бараална. Түүнээс доош бэл хаяагаар нь адуу мал бэлчээрлэн тархаж айлуудын гэрээс утаа суунаглан байгаа нь арайхан танигдана.

	Эх нутгийн хилийг давах үедээ эргэж дахин харлаа. Энхрий хайрт монгол нутаг гэгээн цэлмэг тэнгэртэй, гэрэлт алтан нартай, тэнгэр газрын уулзвар тэртээ хол нээгдэж, сүндэр сайхан уулсын сүн цагаан орой нь гялалзана. Аглаг сайхан хээрийн алтан шар бүрхүүл нь туяарна.

	Улаанбаатараас гарсаар нэг цаг дөчин минут нисээд ЗХУ-ын Эрхүү хотноо хүрэв. Тэндээс мөн өдрийн оройн 5 цагт «Ту— 104» онгоцноо сууж газраас тасран аажуухнаар хөөрөх үес аян холыг зорчигч бидний анхааралд зориулж «Москва хүртэл 6 цаг агаарт ниснэ. Москвагийн цагаар оройн 7 цагт Москвад хүрнэ» гэж инээмсэглэн мишилзсэн үйлчлэгч бүсгүй, итгэл төгс зарлан мэдэгдэв. Баруунаа хэлбийн одох наран лугаа уралдаж хөх тэнгэрийн гүн дундуур тогтож торолгүй нисэхэд тэртээ дор хөвөн цагаан үүлс хөвсийж цаст цагаан уулс мэт соньхон. Үргэлжилсэн үүлэн бүрхээс үе үе тасалдахад уудам Сибирь орны ой хөвч, мөрөн гол хот балгад жирэлзэн өнгөрнө.

	Хөх тэнгэрийн хөлөг, хүчирхэг онгоц эрч хурдаа хасаж есөн мянган метрийн өндрөөс доошлон доошилсоор зузаан үүлийг нэвт харван гарч ирэхэд Москва хотын шөнийн гэрэл гялалзаж байлаа.

	Дараах өдрийн орой нь цаашаа нисэж Европын баруун эрэг дэх Амстердам хотноо бууж хоноод маргааш нь өдрийн 12 цагт Нью-Йорк хүрэх «Бойнг» хэмээх том онгоцноо суув.

	«Суудал тийш биеэ бэхлэгтүн. Тамхи татаж болохгүй» гэсэн бичиг гэрэлтэн гарч «Хүндэт зорчигчдын амрыг эрье. Нью-Йорк хүртэл 8 цаг ниснэ. Тавтай сайн жуулчлах ажаамуу» гэж англи, франц хэлээр радиогоор зарлах нь сонстоно.

	Онгоц агаарт дэгдэж нэлээд явсны дараа үйлчлэгч орж ирээд «Аврагч хөвүүр»-ийг хэрхэн хэрэглэхийг үзүүлж өөрийн биед өмсөж байлаа. Хүзүүндээ ингэж углана. Оосрыг нь ингэж уяна, дараа нь бөглөөг нь авахад хий орно, тэгээд энэ шүглийг үлээнэ гэж байх шиг. Бид ч Атлантын гадаад далай дээгүүр нисэж яваа бололтой. 

	Ямар нэгэн осол аюул тохиолдож онгоц усанд ойчиход Хүрвэл тэрхүү «аврагч хөвүүрийг» өмсөх юм гэнэ. Цагт есөн зуун километрийн хурдтай есөн мянган метрийн өндөрт яваа тийрэлтэт онгоцонд гэмтэл тохиолдож унахад нь амьд мэнд үлдээд тэрхүү хөвүүрийг өмсөн догшин хүчтэйгээр долгиолон цалгилсан Атлантын гадаад далай дунд аварга загасны хүрээлэлд шүгэл үлээгээд явж байх юм гэж бодоход яггүй хэцүү даваа шиг санагдаж байлаа.

	Үе үе онгоц сүрхий донсолно, донслох бүр түүний далавч чичирхийлэн нахилзах нь сэтгэлийн, дунд түгшүүрийг үүсгэж одон бодол төрүүлнэ. Зажлах бохь, татах тамхи, унших сонины төдийг түгээж үйлчлэгчид гүйлдэнэ. Дээш харахад хөх огторгуй, доош үзэхэд цэнхэр далай, хоёр тэнгэрийн хооронд явах мэт.

	Онгоц жигд намуухан нисэх үес зүүрмэглэн унтаж донслон доргих цагт цочин сэрж явсаар Амстердамаас гарснаас хойш найман цаг болоод Америкийн Нью-Йорк хотын Айдлуайлд буудалд хүрэв.

	 


II. Нью-Йоркийн онгоцны буудал дээр

	 

	1492 онд Христофор Колумба Испанийн баруун эргээс гараад усан онгоцоор Атлантын далайг 69 хоногт туулж Америк хүрсэн билээ. Гэтэл орчин цагийн нисэх онгоц наймхан цагийн дотор Америк хүрэх ажээ. Хэрэв цагийн зөрүүг гарган бодвол Европоос Америк хүртэл хоёр буюу гурван цагийн дотор хүрсэн мэт санагдана. Бид Амстердамаас үдийн 12 цагт гарч агаарт 8 цаг явсан боловч Нью-Йоркт буухад тэнд үдийн хойд гурван цаг болж байв.

	Нью-Йоркийн Айдлуайлд буудлын цардмал өргөн талбайд өдий төдий нисэх онгоцнууд зогсож байх бөгөөд зарим нь нислэгт бэлтгэж, зарим нь дөнгөж буугаад байгаа бололтой. Онгоцны компаниудын хаягийг улаан, ногоон, ягаан янз бүрээр гэрэлтүүлэн бичиж хэдэн арван прожекторуудыг талбайн зүг тусгажээ.

	Нисэх буух онгоц, үлэмж, хөл үймээн ихтэй, энд таван тивийн орон бүхний онгоцны тэмдгүүдийг бүртгэн харж болмоор санагдана.

	Биднийг ЗСБНХУ-ын Гадаад Явдлын Яамны орлогч сайд, НҮБ-ын дэргэдэх байнгын төлөөлөгчдийн газрын тэргүүн нөхөр В. А. Зорин тэргүүтэй хүмүүс угтан авав. Харийн газар хүний нутагт анхан удаа очиход халамж анхаарал үзүүлсэн явдалд ах дүү нөхдөдөө чин сэтгэлийн баярыг хүргэн, аян замын сониныг ярилцаж хагас цаг хиртэй суух зуур Америкийн байцаан өнгөрүүлэх бидний паспорт, хил нэвтрэх бичгийг шалгаж дуусаад эгүүлэн өгөв.

	Москвад суугаа Америкийн Элчин сайдын яам хил нэвтрэх зөвшөөрлийн бичгийг тусгай үйлдэж олгосон билээ. Айдлуайлд буудал дахь хилийн байцаан өнгөрүүлэх бас нэг бичиг түүнд нэмэн хавсаргасныг үзвэл бидний Нью-Йоркт байх үедээ хэчнээн хэмжээний тойрогт явж болохыг зааж хязгаарлалт тавьсан албан баримт байв. Үүнд: Онгоцны буудлаас шулуухан явж Нью-Йорк орно. Нью-Йоркийн төв хэсгийн заасан районоос гадагш гарч болохгүй бөгөөд Нэгдсэн Үндэстний байгууллагатай холбогдол бүхий ажлаас өөр ямар нэгэн үйл ажил лагааг явуулах ёсгүй. НҮБ-ын холбогдолтой ажлаа дуусмагц нэн даруй Америкийн нутгаас гарвал зохино гэх зэргээр бичсэн байв.

	Түүнийг уншиж үзээд олон л юм бодогдож байв. Америкийн иргэдийг монгол нутагт очиход нь дуртай газраар нь явуулдаг, хотын төв хэсэгт хориглож суулгадаггүй, холын аймаг, говь, хангайгаар хүртэл давхиулдаг билээ. Гэтэл биднийг ийнхүү өчүүхэн хэсэгт хашиж байгаагийн учир юу бол? Бодвол гаднын хүмүүст үзүүлж харуулж болдоггүй, гайтай түйтэй газар нутаг нь энд тэндгүй элбэг байдаг юм байлгүй дээ гэж бодогдоно.

	Удалгүй ачаа тээшээ авч хот руу явахад бэлэн болов. Онгоцны буудлаас гадагш гарахаар завдтал том жижиг зүйл бүрийн фото аппарат зүүсэн сурвалжлагчид биднийг тосон уулзаж нэр овог, нас шүдийг асуун, энд тэнд маань гүйлдэн гарч өмнөөс хажуугаас гэрэл гялалзуулан зураг авна. Тэдний дотроос нэг нь бидэнд хандаж «Эрхэм ноёдоос асуух хэдэн асуулт байна. Тусгай өрөөнд орж ярилцахыг хүснэ» гэв.

	Бид сурвалжлагчдын хамт буудлын нэр жижиг өрөөнд орсон бөгөөд:

	Ноёд та нар ямар хэргээр Америкт ирсэн бэ? гэж намхан биетэй сурвалжлагч асуугаад, амжиж авахыг хичээсэн байдалтай зай завсаргүй фото зурагт биднийг буулгаж байв.

	Нэгдсэн Үндэстний Байгууллагад БНМАУ-ын хууль ёсны байр суурийг эзлүүлэх асуудлыг НҮБ-ын XVI чуул ганаар хэлэлцэх гэж байгаатай холбогдуулан ирлээ гэж бид товчхон хариу хэлэв. 

	Өөрийн улсыг НҮБ-ын гишүүн болно гэдэгт итгэж байна уу? гэж нөгөө нэг сурвалжлагч нь асуугаад юу хэлэх нь бол гэсэн шиг бидний амыг нүд алдалгүй ширтэн харж, цаас харандаагаа бичихэд бэлэн барьж суув.

	БНМАУ, НҮБ-ын гишүүн байх ёстой, Ерөнхий Ассамблейн энэ удаагийн чуулганаар манай улс НҮБ-ын гишүүн болно гэдэгт итгэж байна гэж хариу хэлээд, эрхэм ноёдтой дараа уулзах нь зайлшгүй, яриаг үүгээр төгсгөе. Яарсан явдалдаа өршөөлийг хүсье гээд гадагш гарч угтаж ирсэн нөхдийн хамт урт гэдгийн хар машинаар Нью-Йорк хот руу явлаа.

	Авто машины дардан замын дагуу олон өнгийн цахилгаан гэрэл гялалзаж өнгө зүс бүрийн машинууд зай завсаргүй цувралдана. Зам ийш тийшээ салбарлана. Бид ихээхэн хөл хөдөлгөөнтэй нэгэн замыг барьж явах шиг. Бидний машин газар доогуур орж урт хонгилоор хэсэг яваад дахин газар дээр гарч хурдална. Удалгүй урт бөгөөд өндөр гүүр дээгүүр гарлаа. Хонгилд орох, гүүрээр гарах бүхэндээ жолооч маань 25 цент төлж байв.

	Америкт зам харгуй, хонгил, гүүр хувийн өмч байдаг учир тийнхүү гүүр хонгилыг гарахад үнэ хөлс хураадаг гэнэ.

	Айдлуайлд буудлаас гарснаас хойш цаг илүү яваад Нью-Йорк хотын төв хэсгийн нэгэн зочид буудалд буув. Ийнхүү 1961 оны 10 дугаар сарын 22-ны өдөр Улаанбаатараас гарснаас хойш хоёр хоноод Америкийн Нью-Йорк хотноо хүрэлцэн ирэх нь энэ ээ.

	 


III. Нью-Йоркт анхны шөнө

	Бидний буусан зочид буудлын нэр Востбери, Нью-Йоркийн Медисон авенюгийн 69 дүгээр гудамжинд байх бөгөөд 20 шахам давхар бололтой. Америк маягийн эгэл нэгэн буудал ажээ. Гэвч зочдын амрах хүлээх өрөө, ресторан, зуушны газруудын хана туурганд ойрх дорнодын хээ угалз, зураг хөрөг тавьж дорно зүгийн хэв янз оруулахыг хичээжээ.

	Түүний 14 дүгээр давхрын хос жижигхэн өрөөнд оров.

	Аяны холоос ирж, алс замд явж байгаа хүмүүс өдий төдий олон бололтой, үүдний сахиулууд авдар сав, ачаа тээшийг зөөж зогсоо зайгүй гүйлдэнэ. Зорчигчдын гарах орох бүхэнд үүд нээж бөхөлзөн дохилзоод хөлс шан горьдож харна.

	Ресторанд ортол хар хувцастай нэгэн хүн үүдэн дээр биднийг тосон аваад дагуулан явж суух ширээ зааж өгөв.

	Үхрийн шарсан мах захиалж түүний үнэд 9 доллар төлөв. Монгол төгрөгийн ханшаар бодвол шарсан ганц мах нь 36 төгрөг болж байна. Өдөрт гурав дахин хоол идвэл 15 доллар буюу 60 төгрөгөөс багагүй зардал зөвхөн хоолонд зарцуулагдах бололтой.

	Ресторанаас гарч тасалгаандаа ирээд зурагт радио ажиллуулав. Нью-Йоркийн зурагт радио 10 гаруй шугамаар нэвтрүүлэг явагддаг ажээ. Түүний нэг шугамын товчийг дартал хүржигнэсэн дуу гарч дэлгэц нь жирэлзэн гэрэлтээд гар буугаар буудалцаж байгаа хэдэн хүн гарч ирлээ. Нэг нь нөгөөгөө буудан алж л байна. Эхнэр нь нөхрөө ч буудаж байх шиг, эх захгүй зодоон алалцаан хядалцаан болж байна. Дахиад л нэг товчийг дартал морьтой хүмүүс үзэгдээд бас л буудалцаж алалцаж байв. Бас нэг товчийг дарлаа. Зурагт радиогийн дэлгэц дээр суудлын машин давхиж яваад жижигхэн гуанзны үүдэнд зогсов. Машин дотроос хоёр хүн гарч гуанзанд ороод мөнгөний няравт нь буу тулгаж, мөнгийг нь дээрэмдэж байгаа нь үзэгдэнэ. Ер нь олигтой юм гарахгүй төлөвтэй, хэд хэдэн шугамыг ажиллуулж үзэхэд цөмд нь алалцах хядалцахыг л үзүүлжээ.

	Харин 8 буюу 10 дугаар шугамаар бүжиг нэвтрүүлж байв.

	Эхлээд бүрэн бүтэн хувцастай бүсгүйчүүд гарч биеэ нахилзуулан бүжиглэж байснаа хувцасны нэг давхрыг тайлж хаяна. Нэгэн хэсэг бүжиглээд дахин нэг давхар хувцсаа тайлна. Ер нь ажиглаад байвал ахин дахин хувцсаа тайлж, нүцгэрсээр төрсөн биеэрээ үлдэх төлөвтэй. Энэ мэтээр нүцгэн шалдан биеэ үзүүлж бүжиглэн байгаа нь хэд хэдэн шугамд дайралдана. Энэ оройн зурагт радиогийн программд үндсэндээ хоёр сэдвээр нэвтрүүлэг явсан бөгөөд нэг нь алалцах хядалцах явдал, нөгөө нь тачаангуйн үйлс болно.

	Шөнийн нэг цаг болж унтахаар завдах үедээ Улаанбаатарт өдрийн нэг цаг болж хүүхдүүд минь хоёрдугаар ээлжийн хичээлдээ очихоор бэлтгэж байгаа хэмээн бодогдоно.

	Нью-Йорк, Улаанбаатар хоёр 12 цагийн зөрүүтэй учир монгол нутагт өглөө болж байхад энд үдэш болж байдаг байна. Ийнхүү цагийн зөрүү бие махбодод нөлөөлөхийн учир Нью-Йоркт анхны шөнө унтаж чадсангүй, харин өглөө 8 цаг болох үес нойр хүрч эхлэвч ажлаа бодож арга буюу босов.

	Юуны өмнө Нэгдсэн Үндэстний Байгууллагын нарийн бичгийн дарга нарын газрын ёслолын хэлтсийн эрхлэгчтэй уулзаж түүгээр уламжлуулан ерөнхий нарийн бичгийн даргын орлогчид, Аюулгүйн Зөвлөлийн ба чуулганы даргад бараалхав.

	 


IV. Бартаатай давааг давав

	1961 дүгээр оны 10 дугаар сарын 25-нд НҮБ-д шинэ гишүүд элсүүлэх асуудлаар Аюулгүйн Зөвлөлийн хурал болов. Зөвлөлт Холбоот Улсын төлөөлөгчийн шаардлагаар тус улсын асуудлыг Мавританийн түрүүнд хэлэлцэхээр болсон нь чухал ач холбогдол бүхий зүйл байв.

	Аюулгүйн Зөвлөлийн гишүүн арван нэгэн улсын төлөөлөгчид хагас тойрог байдлаар зассан ширээгээ эзлэн суухад зөвлөлийн дарга модон алхаа тасхийтэл цохиж хурал нээснийг мэдэгдээд энэ өдрийн хэлэлцэх хэргийн төлөвлөгөөнд Монгол ба Мавритани улсуудыг НҮБ-д гишүүнээр элсүүлэх тухай асуудал байна. Эхлээд Монголын тухай асуудлыг хэлэлцье. Энэ талаар Зөвлөлт Холбоот Улсаас оруулсан тогтоолын төсөл буй гэв.

	Зөвлөлийн гишүүдийн нүүр талд ажиглагчдын ширээнээ сууж буй бидний зүг зурагт радиогийн аппаратын дурангууд чиглэж өдий төдий олон сурвалжлагчид энд тэндээс маань фото зураг авч гэрэл гялсхийнэ.

	Зөвлөлт Холбоот Улсын төлөөлөгч нөхөр В. А. Зорин үг хэлэх зөвшөөрөл авч тус улсын эртний түүхээс эхлээд одоогийн хөгжил дэвшлийг дурдаж БНМАУ нь НҮБ-ын гишүүн байх хууль ёсны эрхтэй болохыг нотлон яриад Монголыг НҮБ-д гишүүнээр авах тухай Зөвлөлт Холбоот Улсаас оруулсан тогтоолын төслийг Аюулгүйн Зөвлөл нэгэн дуугаар батлахыг уриалав.

	Дараа нь Аюулгүйн Зөвлөлийн байнгын бус гишүүний нэг Либери улсын төлөөлөгч Монгол улсыг НҮБ-д гишүүнээр элсүүлэх явдлыг дэмжинэ гэв.

	Түүний дараа Зөвлөлийн даргаас Хятадын төлөөлөгч үг хэлнэ гэв.

	Америкийн империалистуудын дуулгаварт зарц Чан Кайшийн төлөөлөгч тус улсыг Нэгдсэн Үндэстний Байгууллагын гишүүнд элсүүлэхээс татгалзаж удаа дараа хориг тавьж байсныг бид сайн мэдэх учир тэр бээр одоо юу хэлдэг бол гэж анхааран суув.

	Том хүрээтэй нүдний шилтэй, намхан биетэй, буурал үстэй өвгөн ширээний микрофоныг ойртуулж түүхийн үнэн баримтыг үзтэл гуйвуулсан гүтгэлгийн үгээ хэлж эхэллээ. Монгол бол 13 дугаар зууны үеэс эхлэн Хятадын хамт байсан түүний салшгүй хэсэг юм гэх зэргээр аль ч улсын түүхчний амнаас гаршгүй, эрүүл ухаантай хэний ч зүрхэлж өгүүлшгүй худал үгсийг хэлэхийн завсартаа нүднийхээ шилнийхээ хүрээн дээгүүр давуулж бид нар тийш байн байн хялалзан харна. 

	НҮБ-ын байгууллагад хууль бусаар суугаа Чан Кай-Шийгийн төлөөлөгч үндэсгүй гүтгэлгийн үгнийхээ төгсгөлд Мавритани улсыг НҮБ-д гишүүнээр элсэх явдлыг дэмжихийн тул аргагүйн эрхэнд хавчигдаж Монголын талаар санал хураахад оролцохгүй гэв.

	Америкийн Нэгдсэн Улсын төлөөлөгч Монгол улсыг НҮБ-д гишүүнээр элсүүлэх тухай тогтоолд санал хураахад түдгэлзэнэ гэв.

	Франц, Английн төлөөлөгчид тус улсын НҮБ-д элсэх хүсэлтийг урьд жилүүдэд хэлэлцэх үед тэднийхэн ямар байр суурь эзэлж, хэрхэн эргэлзэж түдгэлзэж байсан тухай баахан яриад Монголыг НҮБ-д гишүүнээр элсүүлэхэд зөвшөөрөх санал өгнө гэв.

	Дараа нь Нэгдсэн Араб Улсын төлөөлөгч хэлсэн үгэндээ НҮБ-ын гишүүнд элсэх өрөгдлөө аль хэдий нь 1946 онд өгсөн Монгол улс тус байгууллагын гишүүн байх ёстой юм. Зөвлөлт Холбоот Улсын төлөөлөгчийн хэлсэн үг маш зүйтэй, Монголыг НҮБ-д элсүүлэх тухай зөвлөгөө шийдвэр өгсөн тогтоолын төслийг Аюулгүйн Зөвлөл нэгэн дуугаар батална байх гэж бодож байна. Харин Мавританийг дэмжиж чадахгүй гэв.

	Цейлоны төлөөлөгчөөс Монгол улсын НҮБ-ын гишүүн болох явдалд баяртай байгаагаа дурдаж урьд хэлэлцэх үед үргэлж дэмжсээр ирсэн тухайгаа болон Цейлон нь эрт цагаас эхлэн манай оронтой соёлын талаар харилцаатай байсныг тэмдэглэв. Мөн хоёр жилийн өмнө өөрийн биеэр Монгол оронд очиж үзэхэд ард түмнийхээ хүчээр аж ахуйгаа дээшлүүлж айл хөрштэйгөө харилцаа байгуулахыг хичээж дэвшин хөгжиж байгаа улс байсан гэх зэргээр манай ололт амжилтыг магтан яриад НҮБ-ын гишүүн болох явдлыг нь дэмжинэ гэв.

	Дараа нь Экватор, Чили, Турк улсын төлөөлөгчид тус улсыг НҮБ-ын гишүүн болгох явдлыг дэмжих саналаа тайлбарлан ярив.

	Ингээд Аюулгүйн Зөвлөлийн байнгын таван гишүүд болох Зөвлөлт, Америк, Англи, Франц хууль бусаар суудал эзэлж байгаа Чан Кай-Шийнхан, байнгын бус зургаан гишүүд, Либери, нэгдсэн Араб улс, Цейлон, Экватор, Чили, Туркийн төлөөлөгчид тус улсыг НҮБ-ын гишүүнд элсүүлэх тогтоолын төсөлд хэрхэн санал өгөх нь тодорхой болов.

	Аюулгүйн Зөвлөлийн дүрмээр аль нэг асуудлыг байнгын таван гишүүд санал нэгтэй шийдвэрлэх ёстой бөгөөд хэрэв эдгээр тавын аль нэг нь татгалзвал уул асуудал батлагддаггүйг бид мэдэж байлаа.

	Иймээс хэрэв Чан Кай-Шийн төлөөлөгч санал хураахад үл оролцож, Америкийн төлөөлөгч түдгэлзвэл Аюулгүйн Зөвлөлийн бусад есөн гишүүд зөвшөөрч манай улсыг НҮБ-ын гишүүнд элсүүлэх асуудал Аюулгүйн Зөвлөлөөр нааштай шийдвэрлэгдэх нь гэж бид баяртай байв.

	Аюулгүйн Зөвлөлийн даргаас Монгол улсыг НҮБ-ын гишүүнд элсүүлэхээр тус зөвлөлөөс гаргах шийдвэрийн төслийг ЗХУ-аас оруулжээ. Үүнийг батлахаар санал хураахад бэлэн болов гэх үес Чан Кай-Шийн төлөөлөгч ухасхийн босож танхимаас гарч одох нь гэнэт гэдэс нь мушгилсан хүний байдалтай харагдаж билээ.

	Санал хураасны дүнд зөвлөлийн гишүүдээс ес нь зөвшөөрч нэг нь (АНУ) түдгэлзэн тус улсыг НҮБ-ын гишүүн болгох асуудал Аюулгүйн Зөвлөлд олонхын саналаар шийдвэрлэгдсэнийг зөвлөлийн даргаас зарлав.

	Зөвлөлт Холбоот Улсын төлөөлөгч нөхөр Зорин, Чан Кай-Шийн төлөөлөгчийн гүтгэлгийг няцааж дахин хэлсэн үгэндээ Чан Кай-Шийнхны төлөөлөгч нь монголын тусгаар тогтносон бүрэн эрхт улс болохыг зөвшөөрч 1945 онд НҮБ-д дэмжиж байсан үгийг үндсэн эх баримтаас нь иш татаж уншаад хятадыг төлөөлж чадахаа больсон энэ үед Монголын тусгаар тогтнолыг үгүйсгэх үндэсгүй, гүтгэлгийн аргад шилжиж байгааг хурц мэргэнээр тэмдэглэн ярихад Чан Кай-Шийн төлөөлөгч суудал дороосоо гижигдүүлсэн юм шиг тэсэж ядан өндөлзөж шар харандаагаа гозолзуулан үг хэлэх зөвшөөрөл гуйв.

	Хятадын хувьсгалын дөлөнд хуйхлагдан түлэгдэж Тайвань арал дээр зугтаж гарсан Чан Кай-Шийнхны төлөөлөгч аанай л улиг домог болсон гүтгэлгийн үгээ давтахыг оролдохдоо 1946 онд монголыг тусгаар тогтносон улс гэж бодож байсан юм. Гэтэл Монголын цэрэг хятадын хил рүү довтолсон учраас тийм биш болохыг мэдэж бид байр сууриа өөрчилсөн билээ гэж хэдхэн минутын өмнө хэлж байсан үгээ өөрөө няцаав.

	Аюулгүйн Зөвлөлийн хурал тармагц ах дүү социалист болон Ази, Африкийн олон орны төлөөлөгчид ирж бидэнд баяр талархал хүргэв. Түүнчлэн Мавританийн төлөөлөгчид ирж бидэнтэй гар гараасаа барилцан зургаа авхуулав. Фото ба сонин сурвалжлагчид биднийг хүрээлэн тойрч зурагт буулгах буюу энэхэн тэрхнийг асуун Аюулгүйн Зөвлөлийн танхимаас гаргахгүй нэлээд цаг удав.

	Дараа өдрийн «Нью-Йорк Таймс» сонинд тус улсыг НҮБ-ын гишүүнд элсүүлэхээр Аюулгүйн Зөвлөлөөс шийдвэр гаргасныг бичсэн ба Монголын асуудлаар санал хураах үед Чан Кай-Шийн төлөөлөгч жорлонд гүйж орсон гэдэг үнэн үү гэж төлөөлөгчид харилцан бие биеэсээ асуулцан инээлдэн шог болгож арчаагүй болсон Чан Кай-Шийн байр суурийн тухай Нью-Йорк даяар шуугин ярилцаж байв.

	 

	
V. Хууль ёсны суудлаа эзлэв

	1961 оны аравдугаар сарын 27-ны өдөр үдээс хойш 3 цагт Ерөнхий Ассамблейн чуулганы хуралдаан болов. НҮБ-ын нарийн бичгийн дарга нарын газрын ёслолын хэлтсийн эрхлэгч биднийг дагуулан Ассамблейн их танхимд оруулж ажиглагчдын суудалд байр зааж өгөөд ойролцоохон хүлээн зогсож байв.

	Бул чулуу олонтоо, бартаа ихтэй даваа болох Аюулгүйн Зөвлөлийг амжилттай туулан шулуун замд орлоо. Чуулганы бүгд хуралд ах дүү социалист болон Ази, Африк, Латин Америкийн орнуудын зэрэг дэмжих хань, түших нөхөд олонтоо гэж төгс итгэл төрөгдөн хуралдагсад болон Ассамблейн их танхимын байдлыг сонирхон харж суув.

	Ассамблейн танхим дугариг бөгөөд бөмбөгөр дээвэртэй учир монгол гэрийн хэлбэртэй санагдана. Өмнөх өндөр тайз дээр ногоон гантиг ширээнээ чуулган дарга суужээ. Түүний өмнө саарал хөх гантигаар үйлдсэн илт гэгчийн индэр байх бөгөөд илтгэх хүний биеийн өндөр намын байдалд тохируулж микрофоныг өргөх буулгах зэргээр цахилгаан гүйдлийн хүчээр хялбархан зохицуулж байх нь харагдана.

	Чуулган даргын ширээний ар оройн хана ташуу бөгөөд хурц шар өнгөтэй, түүний дээр НҮБ-ын сүлд тэмдгийг зуржээ. Тэнхимийн дугариг хана туургыг дагуулан орган хөгжмийн хонгио мэт алтан шар хөндий урт модон савхнуудыг унжуулсан нь дуу чимээ чангаруулах зохилдлогоо бөгөөд энэ танхимын аль ч өнцгөөс аяархан ч ярихад хаана нь ч томруун тодоор сонсогдоно. Танхимын төв хэсэгт төлөөлөгчдийн 1100, тойрон хэсэгт зочдын 816, ар талын давхарлаг хэсэгт сурвалжлагчдад зориулсан 234 суудал байдаг гэнэ. НҮБ-ын гишүүн улс бүхний нэрийг төлөөлөгчдийн суудлын өмнө тавьжээ.

	Энэ өдрийн бүгд хурал дээр нэг ч сул суудал үзэгдэхгүйг бодвол хоёр мянга гаруй хүн цугларсан бололтой.

	Чуулган дарга шар модон алхаа тас хийтэл цохиж НҮБ-ын Ерөнхий Ассамблейн 16 дугаар чуулганы 1043 дугаар бүгд хурлыг нээснийг мэдэгдэв. Хэлэлцэх хэргийн төлөвлөгөөний анхдугаар зүйлд атомын радиацын тухай тогтоолын төслийг хэлэлцэж батлах асуудал байсан бөгөөд Канад улсын төлөөлөгчөөс мөнхүү тогтоолын төслийн А ба Б зүйлүүдийг тус тусад нь санал хураахыг шаардсанаар саланги санал хураалтыг явуулах болов.

	Удсан үгүй сайх тогтоолын төсөлд санал хурааж гүйцээд чуулганы даргаас НҮБ-д гишүүдийг элсүүлэх тухай асуудалд оръё. Эхлээд Монголыг хэлэлцүүлнэ. Бүгд Найрамдах Монгол Ард Улсыг Нэгдсэн Үндэстний Байгууллагын гишүүнд элсүүлэхээр 23 улс тогтоолын төсөл оруулсан байна гэхэд нь их танхимд нэгэн зэрэг анир чимээгүй нам гүм болов.

	Зөвлөлт Холбоот Улсын төлөөлөгчдийн тэргүүн нөхөр Зорин босож илтгэгчийн индэр дээр гарахын чацуу «Ноён даргаа» гэж чуулганы даргын зүг нэгэн удаа бөхөсхийгээд хэлэх үгээ эхлэв.

	Нөхөр Зорин Аюулгүйн Зөвлөлөөс Монгол улсыг НҮБ-ын гишүүн болгохоор шийдвэр гаргасныг дурдаад монголчуудын эрт дээр цагаас улс төрийг байгуулж ирсэн түүхээс эхлэн одоогийн шинэ Монголын цэцэглэн хөгжсөнийг тодорхой баримтаар дэлгэрэнгүй тодорхойлон НҮБ-ын гишүүн байх манай хууль ёсны эрхийг бахдам сайхан хамгаалж ярьсан үгийнхээ төгсгөлд Монгол Улсыг НҮБ-ын гишүүнд элсүүлж Ерөнхий ассамблейн чуулганаас гаргах тогтоолын төслийг дор дурдсан 23 улс оруулав гэж улс тус бүрийг нэрлэн заагаад мөнхүү тогтоолын төслийг нэгэн дуугаар батлахыг итгэж байгаагаа илэрхийлэв.

	Дараа нь Чан Кай-Шийн төлөөлөгч босож манай улсын тусгаар тогтнолыг үгүйсгэсэн улигт гүтгэлгээ давтаж гадаад монгол нь НҮБ-ын дүрмээр түүний гишүүн байх ёсгүй билээ хэмээн ямар ч хууль, эрх, түүхийн нотолгоогүй гадуурхлын явцуу үг чалчсаны эцэст санал хураахад үл оролцоно гэж мэдэгдэв.

	Үг хэлэх өөр төлөөлөгч гарсангүй, тэнхимд чимээгүй нам гүм ажээ. Чуулган дарга төлөөлөгчдийн зүг эргэн тойрон харж өчүүхэн зуур хүлээгээд үг хэлэх, санал гаргах хүсэлтэй бусад хүмүүс гаргахгүйд тогтоолын төслийг батлуулъя гэхэд нь бүх төлөөлөгчид нижигнэтэл алга ташив.

	Бүгд Найрамдах Монгол Ард Улс Нэгдсэн Үндэстний Байгууллагын гишүүнд нэгэн дуугаар батлагдав гэж чуулганы даргаас зарлан мэдэгдээд шар модон алхаа тас хийтэл цохиж орхив. Чуулганы төлөөлөгчид дахин алга ташив.

	Чуулган даргаас ёслолын хэлтсийн эрхлэгчид хандаж Монголын хүндэт төлөөлөгчдийг зохих суудалд нь урин суулгана уу гэхэд НҮБ-ын нарийн бичгийн дарга нарын газрын ёслолын хэлтсийн эрхлэгч бидний өмнө ирж босохыг урив. 

	Бид төлөөлөгчдийн дундуур явж «Монгол» гэсэн гарчиг бүхий хууль ёсны суудлаа эзлэн суухад тэнхим дүүрэн нижигнэтэл алга ташсаар л байсан ба ах дүү социалист болоод, Ази, Европ, Латин Америкийн олон орны төлөөлөгчид баяр талархал илэрхийлэн гар барьцгаана.

	Нэгдсэн Үндэстний Байгууллагын албаны хэл нь орос, англи, франц, испани, хятад боловч эхний үгийг төрөлх хэлээрээ хэлэхийг чуулган дарга зөвшөөрсөн учир монгол үг анх түрүүн НҮБ-ын Ерөнхий Ассамблейн өндөр индэр дээрээс хангинан цуурайтаж энэ өдрөөс эхлэн монголын төлөөлөгчид НҮБ-ын 16 дугаар чуулганы ажилд оролцож эхлэв.

	 

	
VI. НҮБ-д Монголын далбаа хийсэв

	Нэгдсэн Үндэстний Байгууллагын ордны өмнө Бүгд Найрамдах Монгол Ард Улсын төрийн далбааг өргөн хийсгэх ёслол 1961 оны аравдугаар сарын 31-ний өдөр болов. Энэ ёслолд бүх социалист болон Ази, Африкийн орнуудын төлөөлөгчид, Ерөнхий Ассамблейн 16 дугаар чуулганы дарга, Аюулгүйн Зөвлөлийн дарга, НҮБ-ын ерөнхий нарийн бичгийн даргын орлогчид зэрэг олон тооны албаны хүмүүс оролцов.

	Далбаа хийсгэх өндөр баганын ёроолд манай төлөөлөгчдийн тэргүүнийг зогсоогоод чуулган даргаас баяр хүргэж үг хэлмэгц НҮБ-ын хамгаалалтын албаны нэгэн дарга олсны үзүүрээс татаж тус улсын төрийн далбааг баганын оройд өргөн тогтоов.

	Эрт дээр цагаас эхлэн эрх чөлөө, тусгаар тогтнолын ариун бэлэг тэмдэг болсоор ирсэн алтан соёмбо үсэгтэй дундаа хөх тэнгэрийн өнгөтэй, хоёр тал нь гал улаан далбаа Нэгдсэн Үндэстний Байгууллагын төв ордны өмнө бусад зуу гаруй улсуудын төрийн далбаануудын дунд намилзан мандах нь олноос онцгой, очтой туяатай, түмнээс түрүүнд, гэрэлтэй гэгээтэй мэт бидэнд санагдаж байлаа.

	Фото сурвалжлагчид гавшгайлан гүйлдэж зурагт буулгана. Сонин сурвалжлагчид элдвийг сонирхож биднийг дагана. Чуулган дарга болон НҮБ-ын албаны хүмүүс, бусад цугларагсад, ах дүү орны төлөөлөгчид ирж баяр хүргэн бидний гарыг барина. Нэгэн хэсэг ийнхүү баяр хөгжлийн байдлаар НҮБ-ын үүдэнд бужигнасны дараа Ерөнхий Ассамблейн 16 дугаар чуулганы 1045 дугаар бүгд хурал нээгдэв. Энэ хурал дээр Польш, Индонези, Чехословак, Куба, Белорусс, Болгар, Албани, Камбож, Унгар, Украин, Румын, Балба, Зөвлөлт Холбоот Улсын зэрэг төлөөлөгчид Монгол Улсын Нэгдсэн Үндэстний Байгууллагын гишүүн болсон явдалд баяр хүргэж халуун дотно үг хэлэв.

	Ийнхүү 1961 оны аравдугаар сарын 27-ны өдөр Бүгд Найрамдах Монгол Ард Улс нь манай хэзээний анд нөхөр Зөвлөлт Холбоот Улс ба бусад социалист орнууд болон Ази, Африкийн төвийг сахигч улс гүрнүүдийн халуун дэмжлэгтэйгээр Нэгдсэн Үндэстний Байгууллагын гишүүн болж дэлхийн олон улсын дунд хууль ёсны байр сууриа эзэлсэн билээ.

	Тус улсыг Нэгдсэн Үндэстний Байгууллагын гишүүн болгох явдалд Чан Кай-Шийгийнхэн татгалзаж хориг тавьсаар ирсэн түүхтэй боловч энэ удаад саад хийж чадсангүй, саад хийж хориг тавьж чадахгүй нөхцөл нь ч бүрэлдсэн байв. Үүнд: Хэрэв Чан Кай-Шийгийнхэн хориг тавих эрхээ ахин хэрэглэвэл Нэгдсэн Үндэстний Байгууллагад хууль бусаар эзэлж буй суудлаасаа ховх цохигдож зайлуулагдахад хүрэх байсан нь илэрхий юм. Иймээс арга буюу амь тордохын эрхэнд санал хураахад үл оролцохоо зарлахын зэрэгцээгээр хожигдохдоо хороор хашхирч манай улсын талаар элдэв гүтгэлгүүд зохиож аюулгүйн зөвлөлийн ба чуулганы хурлууд дээр хэлсэн нь тус улсын нэр сүрийг гутааж хэрхэвч чадахгүй.

	Дэлхийн олон улсын дунд хүчирхэг социалист лагерийн нэр хүнд улам өсөж түүний дотор Бүгд Найрамдах Монгол Ард Улсын нэр хүнд нэгэн адил дээшилсэн явдал энэхүү ялалтад хүргэв.

